Cnoi Cil gyda Ben


Yn Dy Le Di

Wyt ti erioed wedi gorfod cymryd lle rhywun am eu bod nhw’n methu gwneud rhyw dasg arbennig?  Dyna sydd wedi bod yn digwydd y tu allan i un ysgol yng Ngwynedd.  Oherwydd prinder gweithwyr ‘lolipop’ mae rhai o’r bobl sy’n gweithio i’r cyngor wedi gorfod dod allan o’u swyddfeydd er mwyn helpu’r plant i groesi’r ffordd.  
Fe ddwedodd un o’r rheolwyr nad oedd o wedi disgwyl y byddai gwisgo côt felyn a sefyll yng nghanol y ffordd yn ran o’i waith, ond doedd dim dewis! 

Mewn gemau pêl-droed neu rygbi mae eilydd yn dod i’r maes chwarae pan mae chwaraewr wedi ei frifo neu ddim yn gwneud yn ddigon da.  Weithiau hefyd mewn drama mae angen i fwy nag un actor ddysgu’r llinellau rhag ofn i’r prif actor fethu â chwarae ei ran ar y noson fawr.

Mae’n gyfrifoldeb mawr i gymryd lle rhywun arall – yn enwedig os wyt ti heb ymarfer neu baratoi, ond wyddost ti bod rhywun wedi cymryd dy le di yn y ffordd fwyaf posib?  Pan oedd Iesu Grist yn hongian ar y groes, doedd o ddim yno am ei fod o’n haeddu bod yno ei hun.  Roedd o’n cael ei gosbi yn dy le di – er mwyn i ti gael adnabod Duw fel mae o.  
Dyma mae’r Beibl yn ei ddweud yn llyfr 2 Corinthiaid 5:21: “Wnaeth Iesu ddim pechu, ond dyma Duw yn ei wneud e yn offrwm dros bechod ar ein rhan ni. Dyn ni’n gallu byw mewn perthynas iawn gyda Duw drwy ein perthynas gydag e.”  

Pan wyt ti’n cymryd lle rhywun rwyt ti’n gwneud rhywbeth ar eu rhan nhw.  Oherwydd ei gariad atat ti, mae Iesu wedi gwneud y peth mwyaf enfawr ar dy ran di.  Wnei di dderbyn y rhodd yna o faddeuant a bywyd, a’i ddilyn o?

